
İndi ermənilər bu şəhəri raket 
atəşlərinə tutmaqla qorxutmaq, təşviş 
yaratmaq, onu boşaltmaq istəyirlər. 
Özü də yarasa kimi gecələr öz çirkin 
niyyətlərinə çatmaq arzusundadırlar. 
Uşaq, qadın, qoca bilmirlər, atırlar. 
Cəbhədəki məğlubiyyətlərini ört-
basdır etməyə cəhd göstərirlər, dinc 
əhalini terrora məruz qoymaqla öz 
xalqını aldatmağa çalışırlar. Digər 
tərəfdən, bizi təhrik edirlər ki, adek-
vat tədbirlər görək və onlar bununla 
da üçüncü dövləti bu müharibəyə 
cəlb edə bilsinlər. Çünki təkbə-tək 
bacarmırlar. İşğal etdikləri torpaqlar 
bir-bir əldən gedir. Yollara səpələnmiş 
meyitlərinin sayı-hesabı yoxdur. 
Amma nahaq belə düşünürlər. Bu 

gün Azərbaycan Ordusu çox güclü-
dür. Onun qarşısında Paşinyan kimi 
küçədən hakimiyyətə gəlmiş, meydan 
psixologiyası ilə yaşayan, aciz, qor-
xaq, yaltaq bir adam nə edə bilər?! 

Artıq bütün informasiya kanalları, 
xarici qəzetlər və saytlar məlumat 
veriblər ki, Azərbaycanın ikinci bö-
yük şəhəri olan Gəncə şənbədən baza-
ra keçən gecə Ermənistan tərəfindən 
raket atəşinə məruz qalıb. 

Srağagün Azərbaycan Müdafiə 
Nazirliyi bildirib ki, Gəncə 
Ermənistan ərazisindən atəşə tutulub. 
Azərbaycan Prezidentinin köməkçisi 
Hikmət Hacıyev mətbuat konfran-
sında deyib ki, zərbə “Toçka-U” 

kompleksindən buraxılan raket ilə 
yerinə yetirilib. Nəticədə 9 nəfər 
həlak olub, 34 nəfər yaralanıb.

Dünən Gəncə Şəhər İcra 
Hakimiyyəti də məlumat yayıb. 
Məlumatda deyilir: “Ötən gecədən 
etibarən Gəncə şəhərində vəziyyət 
stabilləşib. 

Şəhərə gecə ərzində atəş açıl-
mayıb. Hazırda şəhərdə vəziyyət 
normaldır, sakitlikdir. Əhali arasın-
da heç bir panika yoxdur, insanlar 
gündəlik işləri ilə məşğuldur. Şəhər 
ərazisində ictimai nəqliyyat da işini 
davam etdirir.

Qeyd edək ki, Ermənistan 
silahlı qüvvələrinin 11.10.2020-ci 
il tarixdə gecə saat 02 radələrində 

Gəncənin mərkəzi hissəsində yerləşən 
çoxmənzilli yaşayış binalarını raket 
atəşinə tutması nəticəsində 4-ü qadın 
olmaqla 9 nəfər həlak olub.

Bütövlükdə 16 qadın, 6 azyaşlı 
olmaqla 34 nəfər yaralanıb, həmçinin 
10-dan artıq çoxmənzilli binaya 
və 100-dən çox müxtəlif təyinatlı 
obyektə ziyan dəyib”.

...Gəncədə hara gedirsən, 
kiminlə söhbət edirsən, ermənilərin 
arzusunun puça çıxdığından, şəhər 
sakinlərinin əzmkarlığından və 
qətiyyətindən, öz Prezidenti ətrafında 
daha sıx birləşməsindən, ordumuzun 
şücaətindən danışır. Deyirlər ki, bu 
xain həmlələri bizi haqq yolumuzdan 

çəkindirə bilməz. Gəncə yenə əvvəlki 
həyatını yaşayır. Şəhərdən çıxan 
demək olar ki, yoxdur. Marketlər, icti-
mai iaşə obyektləri, nəqliyyat işləyir, 
xəstəxanalar, poliklinikalar fəaliyyət 
göstərir.

 Elə ayrı-ayrı şəhər sakinləri ilə 
apardığımız söhbətlər də göstərir 
ki, Gəncə yenilməz qala, onların 
sakinləri isə qorxmaz, vətənpərvər 
xalqını, Prezidentini sevən, ona 
güvənən insanlardır.

Xanlar Fətiyev, Gəncə 
 Avtomobil Zavodu  İstehsalat 
Birliyi Müşahidə Şurasının 
sədri: – Gəncəni və gəncəliləri 

topla, raketlə qorxutmaq olmaz. 
Bura qədim tarixə malik, mübariz 
bir şəhərdir. Gəncəlilər hələ Cavad 
xanın dövründən həmişə işğalçılar-
la üz-üzə döyüşüblər. Ermənilərin 
gəncəliləri qorxutmaq, raket zərbələri 
ilə müqavimətlərini qırmaq istəkləri 
baş tutmayacaq. Gəncə terroristlərin 
bu vəhşiliklərinə dözərək Ali Baş 
Komandanın ətrafında daha sıx 
birləşərək və rəşadətli Azərbaycan 
Ordusuna inanaraq, öz əvvəlki 
həyatlarını yaşayırlar.

Bəli, ermənilər həmişəki kimi, 
vandalizm aktlarını davam etdirirlər. 
Beynəlxalq təşkilatların vasitəçiliyi 
üçün az qala diz çöküb döyüşlərin da-

yandırılmasına yalvaran Paşinyan elə 
atəşkəs elan edilən gün Azərbaycanın 
müxtəlif şəhər və rayonlarını ən 
müxtəlif silahlardan atəşə tutmağa 
başladı. Özü də döyüşlərin getdi-
yi yerlərdən yüz kilometr aralıda 
yerləşən yaşayış məntəqələrini hədəfə 
aldılar.

Gəncə döyüş bölgəsi deyil. Heç 
hərbi obyektləri, o cümlədən hərbi 
aeroportu da yoxdur. Burada yaşayan 
insanlar dinc əhalidir. Onlara raket 
zərbələri endirmək hərbi cinayətdir. 
Tökülən hər bir azərbaycanlının qanı 
üçün onlar cavab verəcəklər. Artıq 
gün kimi aydındır ki, döyüş meyda-
nında qəhrəman Azərbaycan Ordu-
suna açıq-aşkar məğlub olan, işğal 
etdikləri torpaqlarımızdan qovulan 
ermənilərin gücü ancaq dinc, silahsız 
əhaliyə çatır. 

Azərbaycan xalqının qələbə 
əzmini heç nə ilə qırmaq olmaz. 
Hamı öz Ali Baş Komandanı-
na, ordusuna, xalqının iradəsinə, 
dözümünə inanır.

Prezident İlham Əliyevin dediyi 
kimi, heç kim bizi geri çəkilməyə 
məcbur edə bilməz, xalqın mətinlik, 
qətiyyət, mübarizlik hissini məhv edə 
bilməz. Biz birlikdə güclüyük. 

İnşallah, Ali Baş Komandanın 
rəhbərliyi altında yaxın vaxtlarda 
rəşadətli ordumuz tarixi Azərbaycan 
torpaqlarını erməni faşistlərindən 
tamamilə azad edəcək və biz də 
Gəncə avtomobil zavodunun 
Xankəndidə filialını tikəcəyik.

Sənan Hacıyev, Gəncə  Regional 
Mədəniyyət İdarəsinin rəisi: – 
Gəncə kimi qədim tarixə malik, 
saysız-hesabsız unikal abidələri olan 
şəhəri həm də gözləri götürmür. Dörd 
gün əvvəl hara atmışdılar? İmamzadə 
Tarixi Memarlıq kompleksinə, bizim 
səcdə etdiyimiz müqəddəs bir yerə. 
Cənab Prezidentimiz bu kompleksin 
yenidən qurulması üçün nə qədər işlər 
görüb, xeyli vəsait ayırıb. Ermənilər 
özlərində iki binanın çardağını külək 
qoparanda aylarla vəsait tapmırlar 

ki, bərpa etsinlər. Daha bilmirlər ki, 
belə tarixi obyektlərimizi hətta barbar 
kimi dağıtsalar belə, Cənab Preziden-
timiz İlham Əliyev onları yenidən, 
əvvəlkindən də gözəl təmir etdirəcək. 
Çünki buna bizim dövlətin gücü çatır, 
biz onlar kimi dilənçi, ac-rəzil deyilik.

Məni bilirsiniz daha çox 
nə sevindirir və qürurlandırır? 
Şəhərdəki yaşayış binaları və digər 
mülki obyektlər erməni vəhşiləri 
tərəfindən dağıdılarkən gəncəlilərin 
mütəşəkkilliyi, cəsarəti, xeyirxahlığı, 
birliyi. Mən dünən gecənin yarısı, 
hadisədən heç on-on beş dəqiqə 
keçməmiş az qala bütün şəhərin 
“Qələbə parkı” ərazisinə gəlib 
çatdığını gördüm. Fövqalədə Hallar 
Nazirliyi əməkdaşlarının, əskərlərin, 
digər əlaqədar qurumların dağıntılar 
altında qalan insanların qısa zaman-
da çıxarılmasındakı fədakarlıqları 
öz yerində, sağ olsunlar, alqışa 
layiqdirlər. Lakin həmin dəqiqələrdə 
şəhərin hər yerindən axışan 
sakinlərin hərəkətləri, körpələri ba-
ğırlarına basıb təcili yardım maşınla-
rına qaçmaları, qadınların, qocaların 
qolundan tutub bir kənara çəkmələri, 
öz əyinlərindəki gödəkçələri, 
pencəkləri onların çiyinlərinə 
salması, “qorxmayın, sakitləşin, 
hamımız burdayıq” demələri heç 
vaxt gözlərim önündən getməyəcək. 

İnanın bu mənzərəni göz yaşları 
ilə seyr edirdim. Çünki millətimlə, 
gəncəlilərlə fəxr edirdim.

Gəncədə heç bir günahı olma-
yan dinc sakinlər həlak oldu, çoxlu 
sayda adam yaralandı. Gəncəlilərin 
əzmini qıra bildilərmi? Əlbəttə 
yox! Şəhərin, o cümlədən Prezident 
Administrasiyasının, Respublika 
Prokurorluğunun rəhbər işçilərinin 

hadisə yerinə gəlmələri, ziyan çəkmiş 
insanlarla söhbət etmələri, onlara 
dəstək olması adamların əzmkarlığını, 
ruh yüksəkliyini daha da artırdı. Onlar 
yalnız bunu deyirdilər: Vətən sağ 
olsun! Prezidentimizin canı sağ olsun! 
Bax budur, xalq rəhbər birliyi. Budur 
öz Ali Baş Komandanına inam, etibar, 
etimad!

Evləri dağıdılan sakinlərlə də 
söhbət etdik. Onlarda olan nikbinlik 
bizi heyran etdi. Onların hər biri 
özünü yox, qonşularını da, digər 
sakinləri də fikirləşir, kömək əlini 
uzatmağa çalışırdı. Başlıcası isə inam 
və qətiyyət, dövlətə və dövlətçiliyə 
sədaqət hissi yüksək səviyyədədir.

Şərqiyyə Daşdəmirova, dağı-
dılan binanın sakini: – Gecə iki 
idi, artıq yatmışdıq. Birdən gurultu 
səsinə oyanıb gördüm ki, yer-göy 
dağılır, şüşə qırıntıları üstümə tökülür. 
Oğlum tək maykada qaça-qaça gələrək 
qolumdan tutub məni çıxardı. Özüm 
çıxa bilmirdim. Dəmir qapı partlayışın 
zərbəsindən yerindən çıxmışdı. Qonşu-
mun həlak olduğunu bilib hönkür-hön-
kür ağladım. Uşaqlarım da yaralanıb.

Heç vaxt ağlımıza belə gəlməzdi 
ki, erməni nə vaxtsa biz tərəfə də ra-
ket atar. Amma onlar bizi bombalayır, 
özü də gündüz bombalamağa qorxur, 
bu alçaqlığı, vəhşiliyi gecələr edirlər. 
Qətiyyən qorxmuruq. 

Akifə Bayramova, dağılan 
binanın sakini: – Nə olsun evim 
dağıldı. Dövlətimiz, Prezidentimiz 
sağ olsun! Heç partlayışdan on dəqiqə 
keçməmişdi ki, gözümü açdım, 
ətrafımda tanımadığım adamları 
gördüm. Haradan gəlmişdilər, necə 
gəlmişdilər, başa düşə bilmədim. 
Millətimin qadası tökülsün o vəhşi 
ermənilərin canına. Bizi belə alçaq 
işlərlə qorxuda bilməzlər. Baxıram 
ki, Gəncədə heç kim öz ocağını tərk 
etməyib. Adamların əhval-ruhiyyəsi 
qətiyyən pozulmayıb. Çünki hamı 
Prezidentimizin gücünə, əzminə 
bələddir. Nədən qorxacağıq?! Lap az 
qalıb, axırlarına çıxacağıq. Bizim on-
lar kimi dinc əhali ilə işimiz yoxdur. 
Qarğa-quzğun kimi Qarabağımıza 
soxulan erməni cəlladlarını nəzərdə 

tuturam. Gəncənin heyfini, bax bu 
gördüyünüz mənzərənin əvəzini 
onlardan çıxacağıq.

Bəli, Gəncə mübariz ruhdadır. 
Bu mübarizliyi ona Prezidentimiz, 
ordumuz verib. Artıq hamı əmindir 
ki, tezliklə torpaqlarımız işğal-
dan tamamilə azad olunacaq və 
biz qələbə bayrağını Xankəndinin 
mərkəzində  dalğalandıracağıq. 
Qarabağ bizimdir, Qarabağ 
Azərbaycandır.

Hamlet QASIMOV,  
“Xalq qəzeti”nin bölgə müxbiri

Gəncə

Bu məqamda diqqəti dağıntılar al-
tından müxtəlif xəsarətlərlə çıxarılan 
azyaşlı Ömər Nəsirovun: “Qorxdum. 
Bu mənim yadımdan çıxmayacaq”, – 
sözlərinə yönəltmək istərdim. 

Bəli, Ömər 2020-ci ilin 11 
oktyabr gecəsini heç vaxt unutma-
yacaq. Erməni faşistlərinin törətdiyi 
dəhşətlərini – yerin-göyün lərzəyə 
gəlməsini, qorxunc partlayışı, 
evlərinin yerlə yeksan olmasını, özü-
nün dağıntılar arasında qalmasını heç 
vaxt yaddan çıxartmayacaq. 

Ömər çox şübhəsiz ki,  Ağdam, 
Tovuz, Beyləqan, Ağcabədi, 
Tərtər, Bərdə, Daşkəsən və digər 
ərazilərimizdəki yaşıdlarının da atəşə 
tutulduqlarından xəbərdardır. Yaxşı 
bilir ki, yağı təkcə özü kimi uşaqları 
deyil, həm də nənə-babalarını, ata-
analarını hədəfə almaqdan çəkinmir, 
yaxşı bilir ki, mənfur düşmən heç 
kimə rəhm etmir, hətta qana susadıq-
larını belə dünyadan gizlətmir. 

Amma bu balacanın bəlkə də 
düşmənin 29 il bundan əvvəl elə 

indiki kimi gecə vaxtı Xocalıda 
törətdiyi qətliamdan xəbəri yoxdur: 
o qanlı olay zamanı böyüklərlə 
bərabər uşaqlara qarşı məz bu 
cür vandallıq edilmişdi, gühansız 
körpələr, yeniyetmələr amansızlıqla, 
işgəncələrlə öldürülmüşdü, başları 
kəsilmişdi, gözləri çıxarılmışdı, 
dəriləri soyulmuşdu, süngüyə taxıl-
mışdı… 

Xocalı qətliamından sağ çıxan 
uşaqlar indi böyüyüblər. Yəqin ki, 
aralarında indi Qarabağın haqq 
savaşında–torpaqlarımızın yağılardan 
xilas edilməsində silaha sarılanlar da 
var. Uşaq yaddaşı möhkəm, silinməz 
olur – onlar 29 il bundan əvvəlki 
erməni vəhşiliyini unutmayıblar. 
Doğma yurd-yuvalarına qayıtmaq 
arzusu ilə düşmənə qarşı qətiyyətlə 
mübarizə aparırlar. Amma heç vaxt, 
heç vədə dinc sakinlərə, məsum 
körpələrə atəş açmağı belə ağıllarına 
gətirmirlər. Çünki bunun nə demək 
olduğunu ağrılı həyatlarından yaxşı 
bilirlər. 

Yeri gəlmişkən, balaca Ömərin 
erməni terroru ilə bağlı yaşadığı 
dəhşətli ağrı-acı Türkiyənin “Haber 
Global” kanalında da nümayiş olu-
nub. Qardaş ölkənin həmin kana-
lında erməni vandallığı ilə əlaqədar 
hazırlanan süjet təqdim edilərkən, 
göz yaşlarını saxlaya bilməyən 
aparıcı Xocalıda törədilən qətliamdan 
bir körpə fotosu ilə bərabər, Ömərin 
də qan içindəki görüntüsünə diqqət 
çəkir və “Dünya bu şiddətə nə qədər 
susacaq? Soldakı foto 90-cı illərdə 
ilk Dağlıq Qarabağ müharibəsində, 
sağ tərəfdəki foto isə bu gün Gəncədə 
çəkilib”, – deyir. 

Süjetdə Ermənistan ordusunun 
mülki şəxslər sırasında uşaqları da 
hədəf aldığı bildirilir: “Əslində bu, 
Azərbaycan üçün tanış ağrıdır… Bu 
foto 90-cı illərdə Birinci Dağlıq Qa-
rabağ müharibəsində çəkilib. Xocalı 
soyqırımının baş verdiyi, bir mil-
yondan artıq azərbaycanlının evini, 
obasını tərk etmək məcburiyyətində 

qaldığı o dönəmlərdə… Azərbaycanlı 
qız uşağının üzündə ağrı, üsyan 
və çarəsizlik var. Qucağında olan 
bələkdəki qardaşı onunla bərabər 
erməni zorakılığından qaçarkən belə 
görüntülənmişdi…”.

Aparıcı sözügedən süjetin sonunda 
balaca Ömərin Gəncədə çəkilən fotosu 
barədə də danışaraq deyir: “Başından 
yaralanan uşaq Ermənistanın sivilləri 
hədəf alan hücumların son qurbanla-
rından biridir. İndi cavabı verilməli 
bir sual var: Dünya bu şiddətə daha nə 
qədər susacaq?”

Əslində bu sualın cavabı 
 hamımıza aydındır: Dünya  1988-ci 
ildən bu yana erməni cəlladları 
tərəfindən azərbaycanlıların Qərbi 
Azərbaycanda, Dağlıq Qarabağda 
və ətraf bölgələrdəki dədə-baba 
yurdlarından didərgin salınanda 
susub. Dünya Ermənistanın BMT-nin 
Dağlıq Qarabağ münaqişəsi ilə bağlı 
dörd qətnaməsinin heç birini yerinə 
yetirməyəndə susub. Dünya işğalçı 
ölkənin baş naziri Nikol Paşinyanın 

mənfur əməlləri ilə dəfələrlə sülh 
danışıqlarını pozanda, Dağlıq Qara-
bağda “düşmənin qarşısının alınma-
sı” mexanizminin təkmilləşdirilməsi 
məsələsinin müzakirəsini aparan-
da, ayrı-ayrı vaxtlarda “Artsax 
Ermənistandır, nöqtə” kimi təcavüz 
xarakterli şüarlar səsləndirəndə 
susub. Dünya Ermənistanın siyasi 
rəhbərliyinin Azərbaycanın işğal 
olunmuş ərazilərində qanunsuz 
məskunlaşdırma siyasətini da-
vam etdirəndə, terrorçuları həmin 
bölgələrdə yerləşdirəndə susub. 

Laqeydlik bununla bitməyib. 
Nüfuzlu dövlətlər, beynəlxalq 
qurumlar Ermənistanın vəhşi 
hücumları ilə BMT-ni, beynəlxalq 
hüququ hədəfə alanda, özü terrorçu 
dövlət olduğu halda, ATƏT-in Minsk 

qrupu ölkələrinə Azərbaycanın 
cinayətkar olması barədə uydurmalar, 
həqiqətdən uzaq yalanlar söyləyəndə 
biganəlik göstəriblər. Onlar, hətta 
düşmənin döyüşdə uduzduğunu anla-
dığına görə, təxribatlara əl atmaqla, 
mülki vətəndaşlarımızı atəşə tutmaq-
la, infrastrukturumuzu dağıtmaqla 
qeyri-insani xislətini, beynəlxalq hü-
quqa, ali bəşəri dəyərlərə zərrə qədər 
də olsun hörmət etmədiyini görəndə 
də susublar. 

Dünya, nəhayət, Ermənistanın 
hərbi-siyasi rəhbərliyinin göstərişi 
ilə işğalçı ölkənin silahlı qüvvələri 
tərəfindən regionun ən böyük stra-
teji layihəsi olan Avropanın enerji 
təhlükəsizliyi sahəsində mühüm 
yer tutan Bakı-Tblisi-Ceyhan neft 
kəmərinin Yevlax rayon ərazisindən 

keçən hissəsinə raket zərbələrinin 
endirilməsini qulaqardına vurub. 

Bu gün Azərbaycan xalqının 
Prezident, Silahlı Qüvvələrin Ali 
Baş Komandanı İlham Əliyev və 
ordumuzun ətrafında sıx birləşməsi, 
minlərlə gəncin hərbi əməliyyatlarda 
könüllü şəkildə iştirak etməklə 
bağlı dövlət qurumlarına müraciəti 
vətəndaşlarımızın yüksək əhval-
ruhiyyəsindən, mübarizə əzmindən 
xəbər verir. Hazırda hər bir ailə 
başçısı övladının ön xətdə olma-
sından, düşmənə qarşı fəal hərbi 
əməliyyatlara qatılmasından ifti-
xar hissi keçirir. Düşmən özünün 
tamamilə darmadağın olacağı, 
Azərbaycan Ordusunun mərhəmətinə 
möhtac qalacağı günün uzaqda olma-
dığını bilsə də belə mənfur əməllərini 
davam etdirir. 

Hələ ki, gec deyil, dünya ölkələri 
Ermənistanın yalnız Azərbaycan üçün 
deyil, bölgədəki hər bir dövlət üçün 
təhdid və təhlükə mənbəyi olmasını 
bilməlidirlər, qonşu xalqlara qarşı 
davamlı şəkildə ərazi iddiaları irəli 
sürən, ərazisində terror təşkilatları 
yerləşdirən Ermənistanın nə vaxtsa, 
onlar üçün də böyük təhlükə mənbəyi 
olacağını da unutmamalıdırlar. Buna 
görə də gecikmədən Azərbaycanın 
haqq işini tam şəkildə müdafiə 
etməli, terrorçu Ermənistana təzyiq 
göstərməklə onun neytrallaşdırılması-
nı gerçəkləşdirməlidirlər. 

Vaqif BAYRAMOV, 
“Xalq qəzeti”

Gəncə belə dağıntılar, terrorlar, xain  hücumları 
çox görüb, dəhşətli zəlzələlər, dağıntılar  dövrü 
yaşayıb. 1139-cu ildə baş vermiş zəlzələ 

 zamanı 500 minlik şəhər əhalisinin yarısı dağıntılar 
altında qalaraq həlak olsa da, ulu Gəncə yenidən 
 tikilib. Aradan heç 100 il keçməmiş, 1231-ci ildə mon-
qolların Azərbaycana ikinci yürüşündə Gəncə yenə 
dağıdılıb və yenə də Nizami yurdunu sevənlər ruhdan 
düşməyib, bir qədər aralıda başqa bir şəhər salıblar... 
Gəncənin Cavad xan kimi sərkərdəsi olub. Oğlu ilə 
birgə güclü çar Rusiyasına qarşı son damla qanına 
kimi vuruşub. Gəncə belə Gəncədir. Qorxmaz, çəsur, 
yenilməz, prinsipial...

13 oktyabr 2020-ci il, çərşənbə axşamı 9
Gəncə “Vətən sağ olsun!” deyir

“Bu, mənim yadımdan çıxmayacaq”
Ermənistan Ordusu oktyabrın 10-dan etibarən humanitar atəşkəslə bağlı 

Moskva razılaşmasını kobud şəkildə pozaraq təmas xəttindən xeyli  uzaqda 
yerləşən, Azərbaycanın ikinci böyük şəhəri Gəncəni raket atəşinə tutub. 
Nəticədə 9 mülki şəxs həlak olub, o cümlədən aralarında azyaşlı uşaqlar 
olmaqla, 35 nəfər yaralanıb. Bununla da düşmən ölkə Azərbaycana qarşı 
kin-küdurətini, təcavüzkar siyasətini bir daha nümayiş etdirib. İşğalçı dövlət 
dinc insanları, evləri, mülki obyektləri məqsədli şəkildə atəşə tutmaqla, həm 
də beynəlxalq hüququn əsas normalarına, o cümlədən beynəlxalq humanitar 
 hüquq və Cenevrə konvensiyalarına məhəl qoymamasını açıq-aydın göstərib. 


